
Annotatsiya: Mazkur maqolada gender yondashuv asosida bo‘lajak pedagoglarda 

madaniy muloqot kompetensiyasini shakllantirishning nazariy, metodologik va amaliy 

jihatlari keng yoritiladi. Shuningdek, pedagogik faoliyatda kommunikativ madaniyatni 

rivojlantirishga xizmat qiluvchi innovatsion yondashuvlar, metodlar va texnologiyalar 

chuqur tahlil qilinadi. 

Kalit so‘zlar: gender yondashuv, madaniy muloqot, pedagogik mahorat, 

kommunikativ kompetensiya, interaktiv metodlar, refleksiya, empatiya, ijtimoiy tenglik. 

Kirish. Hozirgi globallashuv sharoitida ta’lim tizimi oldida turgan muhim 

vazifalardan biri – har tomonlama rivojlangan, ijtimoiy faol va madaniy jihatdan yetuk 

pedagog kadrlarni tayyorlashdir. Ayniqsa, bo‘lajak o‘qituvchilarda madaniy muloqot 

ko‘nikmalarini shakllantirish muhim ahamiyat kasb etadi. Chunki pedagogning nutqi, 

muomala madaniyati va kommunikativ kompetensiyasi uning kasbiy muvaffaqiyatini 

belgilovchi asosiy omillardan biridir. Shu nuqtai nazardan, gender yondashuv asosida 

ta’limni tashkil etish pedagogik jarayonni insonparvarlashtirish, tenglik va adolat 

tamoyillarini mustahkamlashga xizmat qiladi. Gender yondashuv nafaqat erkak va ayol 

o‘rtasidagi tenglikni ta’minlash, balki har bir shaxsning individual xususiyatlarini hisobga 

olishga yordam beradi. 

Zamonaviy ta’lim tizimi jamiyat taraqqiyotining asosiy omillaridan biri sifatida inson 

kapitalini rivojlantirishga xizmat qiladi. Ayniqsa, bo‘lajak pedagoglarning kasbiy 

kompetensiyalarini shakllantirish jarayonida ularning muloqot madaniyati, axloqiy 

qadriyatlari va ijtimoiy mas’uliyati alohida ahamiyat kasb etadi. Bugungi kunda gender 

tenglik masalalari global miqyosda dolzarb bo‘lib, ta’lim tizimida ham bu yondashuvni 

joriy etish zarurati ortib bormoqda. Gender yondashuv asosida tashkil etilgan ta’lim 

jarayoni pedagoglarning kasbiy faoliyatida adolat, bag‘rikenglik va samarali muloqotni 

ta’minlashga xizmat qiladi. 

Gender yondashuv – bu jamiyatda erkaklar va ayollar o‘rtasidagi ijtimoiy rollar, 

imkoniyatlar va munosabatlarni tahlil qilishga asoslangan ilmiy yondashuvdir. Ta’lim 

tizimida gender yondashuvni qo‘llash quyidagi imkoniyatlarni yaratadi: 

- talabalar o‘rtasida tenglik va hurmat muhitini shakllantirish 

- diskriminatsiya va stereotiplarni kamaytirish 

- shaxsiy rivojlanishga yo‘naltirilgan ta’limni tashkil etish 

Pedagogik jarayonda gender yondashuvni joriy etish orqali o‘qituvchilar o‘z 

faoliyatida adolatli, xolis va inkluziv muhit yaratishga erishadilar. O‘zaro hurmat va 

hamkorlikni rivojlantiradi. Pedagogdan yuqori darajadagi madaniy muloqot va 

kommunikativ kompetensiyani talab etadi. 

Madaniy muloqot – bu insonlar o‘rtasidagi o‘zaro hurmat, etik me’yorlarga rioya 

qilish va samarali kommunikatsiyani ta’minlovchi jarayondir. Pedagogik faoliyatda 

madaniy muloqot quyidagi jihatlarni o‘z ichiga oladi: 

Kognitiv komponent – muloqot qoidalari va etik normalarni bilish 

Emotsional komponent – boshqalarning his-tuyg‘ularini anglash (empatiya) 

Xulq-atvor komponenti – madaniyatli muomala qilish ko‘nikmalari 

Refleksiv komponent – o‘z faoliyatini tahlil qilish qobiliyati 

Madaniy muloqotni rivojlantirishga ta’sir etuvchi asosiy omillar quyidagilardan 

iborat: 

1. Ta’lim muhiti – ochiq, erkin va qo‘llab-quvvatlovchi muhit 

2. O‘qituvchi shaxsiyati – namuna sifatida xizmat qiluvchi pedagog 

3. Interaktiv metodlar – talabalarni faol ishtirokga undovchi usullar 

4. Ijtimoiy tajriba – real hayotiy vaziyatlar orqali o‘rganish. 

Gender yondashuv asosida madaniy muloqotni shakllantirish jarayoni bosqichma-

bosqich amalga oshiriladi: 

1-bosqich: Bilim berish. Talabalarga gender tenglik, muloqot etikasi va 

kommunikativ madaniyat haqida nazariy bilimlar beriladi. 

2-bosqich: Ko‘nikma hosil qilish. Bunda turli interaktiv mashg‘ulotlar orqali talabalar 

amaliy ko‘nikmalarni egallaydilar. 

3-bosqich: Mustahkamlash. Real vaziyatlarda olingan bilim va ko‘nikmalar 

mustahkamlanadi. 

4-bosqich: Refleksiya. Talabalar o‘z faoliyatini baholaydi va takomillashtiradi. 

Gender yondashuv asosida madaniy muloqotni shakllantirishda quyidagi zamonaviy 

texnologiyalar samarali hisoblanadi: a) muammoli ta’lim texnologiyasi 

Talabalarni mustaqil fikrlashga undaydi va muammoli vaziyatlarda to‘g‘ri muloqot 

qilishni o‘rgatadi. b) hamkorlikda o‘qitish (cooperative learning) Guruhda ishlash orqali 

talabalar o‘zaro hurmat, tinglash va fikr almashish madaniyatini rivojlantiradi. d) Axborot-

kommunikatsiya texnologiyalari (AKT) Onlayn platformalar orqali muloqot madaniyatini 

rivojlantirish imkonini beradi. c) Trening texnologiyalari. Psixologik treninglar orqali 

talabalar o‘z hissiyotlarini boshqarish va boshqalarni tushunishni o‘rganadilar. Bulardan 

tashqari quyidagi interaktiv metodlar talabalarni faol fikrlashga, o‘z fikrini erkin 

ifodalashga va boshqalarni tinglashga o‘rgatadi. Jumladan: “Aqliy hujum”, “Debat”, “Rol 

o‘ynash”, “Keys-stadi”. Bu metodlar orqali talabalar turli ijtimoiy rollarni bajarib, gender 

tenglik va madaniy muloqotni amalda o‘zlashtiradilar. Bu jarayonda bo‘lajak pedagoglar 

uchun o‘qituvchi shaxsiyati muhim namuna hisoblanadi. O‘qituvchi adolatli va xolis 

bo‘lishi, har bir talabaga teng munosabatda bo‘lishi, o‘z nutqi va xatti-harakatlari bilan 

namuna ko‘rsatishi, gender tenglikni qo‘llab-quvvatlashi zarur bo’ladi.  Madaniy 

muloqotni samarali shakllantirish uchun o’qituvchi darslarda erkin fikr almashish muhitini 

yaratishi kerak, talabalarni faol ishtirokga jalb qilishi  va konfliktli vaziyatlarni muhokama 

qilib har bir talabaning fikriga hurmat bilan qarashi muhim sanaladi. 

Gender yondashuv asosida madaniy muloqotni shakllantirish jarayonida  o‘tkazilgan 

kuzatishlar shuni ko‘rsatadiki,  bu mashg‘ulotlar talabalar orasida avvalo o‘zaro hurmatni 

oshiradi, konfliktlarni kamaytiradi, muloqot samaradorligini oshiradi hamda psixologik 

muhitni yaxshilaydi. 

Xulosa qilib shuni aytish mumkinki, gender yondashuv asosida madaniy muloqotni 

shakllantirish bo‘lajak pedagoglarning kasbiy rivojida muhim o‘rin tutadi. Bu jarayon 

nafaqat pedagoglarning kasbiy kompetensiyasini oshiradi, balki jamiyatda ijtimoiy tenglik 

va madaniy rivojlanishga ham xizmat qiladi. Shu bois, pedagogik ta’lim tizimida gender 

yondashuvni keng joriy etish va madaniy muloqot ko‘nikmalarini rivojlantirish ustuvor 

vazifa sifatida qaralishi lozim. 

